
గమి గమిచినపటికంపుసింగముల - గమక మౌ సౌపానగతు లేర్పఱించి

కలితలామజ్జకకాయమానములు - కలువడంబులు డంబుగాఁ జుట్టికట్టి

యాలోన నేకాండ మౌ బలుపచ్చ - మేలిపెండ్లియరుంగు మృగనాభి యలికి

ముత్తెంపునిగ్గుల ముగ్గు లేర్పఱిచి - చిత్తజజనకలక్ష్మీవివాహంబు

గుజరాతికెంపులగోడ లిఖింపఁ - బ్రజలకుఁ గన్నులపండువై యుండె.

అంత వసిష్ఠవిశ్వామిత్రమునుల - సంతతపుణ్యుల జనకుండు చూచి

మీర లయోధ్యకు మిథిలకుఁ గర్త - లేరూప ముచితమౌ నిటమీఁది పనులు




దాశరథుల నలంకరించుట


అది సేయుదురుగాక" యనవుడు వారు - చదురొప్ప దశరథజనపాలచంద్రు

కొడుకుల నల్వురఁ గొమరొప్పు నప్పు - డెడతెగనట్టి యాయెల్లవాద్యములఁ

బాటలు పాడుచుఁ బరఁగ నంగనలు - తేటగా నందఱు తెచ్చి పీఁటలను2160

గూర్చుండఁ దలలంటి కుదురుగ వార - లేర్చి నల్వులు పెట్టి యెంతయుఁ బ్రీతి

స్నానముల్ సేయించి చక్కగా నుదుట - మానవతిలకంబు మఱి భూషణములు

చీనాంబరంబులు చెలువొప్ప నిచ్చి - నానావిధంబుల నలువుగఁ బొంగి

దశరథుభార్యలు దశరథేశ్వరుఁడు - విశదప్రతాపుండు వేడ్క నుప్పొంగి

సకలభూషణములు సరసతఁ బెట్టి - యకలంకమతితోడ నంతట నుండి

యాయతశుభమైన యభ్యుదయంబు - సేయింప నర్థితోఁ జేసె నవ్విభుఁడు

ఎక్కుడుసంతోష మెసఁగఁ జిత్తమున - నొక్కొక్కసుతున కభ్యుదయంబుకొఱకు

వెలయంగ నన్నియు వేదోక్తయుక్తి - గలయఁ బదాఱులక్షల ధేనువులను

గలధౌతఖురములు కనకశృంగములు - తలకొని చెలువొందు తామ్రపుచ్ఛములు

దొరయ మించిన కాంస్యదోహళంబులును - వరుస వేష్టించిన వరవస్త్రములును

గలిగి సవత్సలై కర మొప్పువాని - లలి భూసురోత్తములకు భక్తి నిచ్చి

మఱియు నసంఖ్యాతమహితహేమములు - తఱుచుగా నంతట దక్షిణ లొసఁగి

భూదానవసుదానములు మొదలైన - వేదోక్తదానము ల్వేర్వేఱ నొసఁగి

తదవసరమున యుధాజిత్తు ప్రేమ - తుద మీఱఁగా భరతుని మేనమామ

తనతండ్రి కేకయధరణీశ్వరుండు - మనుమని భరతుని మైత్రిఁ దోడ్తేరఁ

దను నంపఁగా నయోధ్యకు వచ్చి యచటఁ - దనయులపెండ్లికి దశరథేశ్వరుఁడు

జనకునివీటికిఁ జనుట యెఱింగి - యనురక్తి వేవేగ యచటి కేతేర

దశరథుం డతని నాదరణఁ బూజించి- కుశలంబులెల్లఁ బేర్కొనుచుండె నంత.

మఱునాఁడు స్నాతకమహితకృత్యములు - తఱితోడఁ గావించి తమ్ములుఁ దాను

రాముఁ డత్తఱి దశరథునొద్ద నిలువ - శ్రీ మీఱ నతనిఁ గైసేయింప నృపుఁడు

		 ఈ పేజీలో చివరి మార్పు 1 జనవరి 2024న 07:09కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

